
Bwrdd Iechyd Prifysgol Bae Abertawe

Datganiad Ansawdd Blynyddol

Crynodeb ar gyfer y Cyhoedd





Drafft 2 – 23.9.20


1. Cyflwyniad
Bob blwyddyn, mae Llywodraeth Cymru yn ei gwneud yn ofynnol i'r Bwrdd Iechyd lunio Datganiad Ansawdd Blynyddol.  Dyma grynodeb o Ddatganiad Ansawdd Blynyddol llawn Bae Abertawe (tua 90 tudalen) ac mae hefyd ar gael ar ffurf Hawdd ei Deall.

2. Cefndir
Mae'r Datganiad Ansawdd Blynyddol llawn yn ymdrin ag ystod eang o faterion, yn unol â gofynion Llywodraeth Cymru.  Mae'r Datganiad Ansawdd Blynyddol yn cyflwyno trosolwg o'r gwaith sydd wedi'i wneud yn 2019-20 i ddarparu gofal diogel, tosturiol ac urddasol o ansawdd uchel yn gyson.

Yn 2019, adolygodd Grŵp Cyfeirio Rhanddeiliaid Bae Abertawe Ddatganiad Ansawdd Blynyddol 2018-19.  Cytunodd ei fod yn rhy hir a bod gormod o faterion ynddo, ac nid oedd llawer ohonynt o ddiddordeb uniongyrchol i'r cyhoedd.  Yn ogystal, roedd y fformat a'r cynllun, er eu bod yn gwneud y ddogfen yn fwy deniadol yn weledol, hefyd yn ei gwneud yn anhygyrch.

Felly, bu Bwrdd Iechyd Prifysgol Bae Abertawe yn cynnal arolygon gydag aelodau o'r grwpiau y mae'n ymgysylltu â nhw'n barhaus.  Gofynnon ni pa faterion ansawdd a oedd yn bwysig iddynt.  Lluniwyd y fersiwn cryno hwn i fynd i'r afael â'r materion hynny y nodwyd ganddynt sydd bwysicaf i'r cyhoedd.
3. Trosolwg
Yn ystod 2019-20, darparodd y Bwrdd Iechyd:
· 15,141 o dderbyniadau ar gyfer menywod a oedd yn cael babi

· 122,807 o achosion brys a mân anafiadau
· 35,324 o achosion dydd
· 175,460 o apwyntiadau cleifion allanol newydd
· 333,637 o apwyntiadau dilynol ar gyfer cleifion allanol
· 3,631 o enedigaethau
· 16,157 o bresenoldebau dydd
· 60,941 o dderbyniadau i’r ysbyty

Y Bwrdd Iechyd:
· Mae’n gwasanaethu 390,000 o bobl
· Mae ganddo £1 biliwn i’w wario bob blwyddyn
· Mae ganddo 12,500 o staff
· Mae ganddo 49 o bractisau meddygon teulu, 72 o bractisau deintyddol, 31 o bractisau optegwyr a 92 o fferyllfeydd cymunedol (fferyllwyr y stryd fawr)

Yn 2019-20, ymchwiliodd yr Ombwdsmon i 30 o achosion newydd mewn perthynas â’r Bwrdd Iechyd.  Cawsom 29 o adroddiadau terfynol hefyd; ni chadarnhawyd 8 ohonynt, cadarnhawyd 17 ohonynt yn rhannol a chadarnhawyd 4 yn llawn.  Prif themâu’r cwynion a gadarnhawyd gan yr Ombwdsmon oedd cyfathrebu, dogfennaeth a thrin cwynion.

Cyhoeddodd Arolygiaeth Iechyd Cymru 10 adroddiad yn 2019/20 hefyd, a oedd yn cwmpasu ystod eang o wasanaethau sy’n cael eu darparu gan Fwrdd Iechyd Prifysgol Bae Abertawe.  

Mae ein hadroddiad Profiad y Claf 2019-20 yn dangos y byddai 95% a ymatebodd i'r Arolwg Cyfeillion a Theuluoedd yn argymell y Bwrdd Iechyd i’w ffrindiau a’u teulu.

Nodwyd mai'r prif feysydd a oedd yn peri pryder oedd:
· Apwyntiadau a derbyniadau i’r ysbyty
· Llawdriniaeth ar y Llygaid
· Llawdriniaethau Orthapedig 
· Llawdriniaethau Cyffredinol
· Materion Cyfathrebu
· Diffyg Gwybodaeth
· Gwybodaeth Anghywir
· Methu â Chysylltu

4. Mynediad at Wasanaethau ac Amseroedd Aros
Mae'r Bwrdd Iechyd yn gweld pwysau cynyddol ar ddarparu a chynnal gwasanaethau.  Ceir tystiolaeth o gamau i wella perfformiad ac effeithlonrwydd.  Fodd bynnag, nid yw hyn wedi sicrhau digon o welliant eto. Er gwaethaf y pwysau hyn rydym wedi cyflawni'r canlyniadau canlynol:
• 1407 yn aros dros 8 wythnos am bob diagnosteg adroddadwy 
• 51 o gleifion yn aros dros 14 wythnos am therapïau adroddadwy

Y ffigurau ym mis Mawrth 2020 oedd fod gan y Bwrdd Iechyd:
· 80.2% o gleifion yn aros llai na 26 wythnos am driniaeth
· 2,055 o gleifion yn aros mwy na 26 wythnos am apwyntiad claf allanol newydd
· 6,509 o gleifion yn aros mwy na 36 wythnos am driniaeth

Mewnblaniad Falf Aorta drwy Gathetr (TAVI) 
Y llynedd, eglurodd y Bwrdd Iechyd fod y rhestrau aros ar gyfer triniaeth ar y galon o'r enw TAVI (llawdriniaeth twll clo i drin falf calon sydd wedi culhau) yn rhy hir.  Gallai hyn fod wedi effeithio ar iechyd rhai o'n cleifion. Gofynnwyd i gorff proffesiynol annibynnol, sef Coleg Brenhinol y Meddygon, gynnal adolygiad o 32 o achosion cleifion rhwng 2015 a 2018.  


Darparodd y Coleg Brenhinol argymhellion ac mae'r rhan fwyaf ohonynt bellach wedi'u cwblhau. Yn dilyn yr argymhellion hyn, rydym wedi: 
• Penodi cydlynydd TAVI penodedig i oruchwylio'r gwasanaeth. 
• Buddsoddi mwy na £1 filiwn i gyflymu mynediad i gleifion y bernir eu bod yn addas ar gyfer TAVI.  Rydym hefyd wedi cynyddu nifer y sesiynau labordy ar gyfer gosod cathetrau ar gyfer cleifion TAVI, sy'n golygu ein bod wedi trin mwy o gleifion. 
• Penodi nyrsys ychwanegol i roi cymorth gyda chlinigau TAVI ychwanegol a chysylltu â chleifion dros y ffôn.  Maent hefyd yn cynnig cymorth gyda brysbennu a chymorth ar ôl y driniaeth. 

Rydym hefyd wedi cytuno ar gynnydd o 100 o lawdriniaethau TAVI o leiaf bob blwyddyn.  Disgwylir i hyn ateb y galw yn y dyfodol a lleihau'r risg y bydd rhestrau aros hir yn datblygu eto.


Apwyntiadau Rhithwir
Mae apwyntiadau rhithwir yn helpu clinigwyr Bwrdd Iechyd Prifysgol Bae Abertawe i barhau â’r gwasanaethau yn ystod pandemig Covid-19. Mae ynysu cymdeithasol yn golygu bod yn rhaid i ni leihau nifer y bobl sy’n dod i’n hysbytai a’n clinigau.  Un ateb yw cael sgyrsiau fideo ac mae cleifion nawr yn gallu cadw eu hapwyntiadau o ddiogelwch eu cartrefi eu hunain drwy ddyfeisiau Windows, Android ac Apple.  



Llawdriniaethau Plastig a Wneir ar yr Un Diwrnod 
Gall cleifion sydd â mathau penodol o anafiadau a chanser y croen gael triniaeth gyflymach erbyn hyn.  Yn hytrach nag aros diwrnodau neu hyd yn oed wythnosau ar gyfer mân lawdriniaeth ar ôl eu hapwyntiad claf allanol neu atgyfeiriadau, gellir trin rhai ohonynt ar yr un diwrnod.  Mae hyn yn sgil agor Canolfan Llawdriniaethau Plastig newydd yn Ysbyty Treforys.  I'r cleifion hynny nad oes angen anaesthetig cyffredinol arnynt, mae'r Ganolfan yn cynnig llawdriniaethau fel achosion dydd.  Yn hytrach nag aros i theatrau llawdriniaethau fod ar gael, caiff y cleifion eu trin mewn ystafelloedd trin a gallant fynd adref rai oriau’n ddiweddarach. 

Gofal Llygaid 
Mae gofal llygaid yn y gymuned yn parhau i fod yn flaenoriaeth ar gyfer Gwasanaeth Golwg Gwan Cymru, sef gwasanaeth adsefydlu ar gyfer oedolion a phlant â nam ar eu golwg.  Mae dros ddwy ran o dair o'r cleifion sy’n cael eu gweld dros 80 mlwydd oed.  Mae 50% o’n practisau optometreg bellach wedi'u hachredu i ddarparu'r gwasanaeth.  Mae hyn yn golygu asesu pobl â golwg wael a rhoi cymhorthion priodol iddynt i'w helpu bob dydd.  Mae hyn yn lleihau'r risgiau sy'n gysylltiedig â cholli annibyniaeth, rheoli meddyginiaethau, cwympo ac unigedd cymdeithasol.  
Mae gwasanaeth Archwilio Iechyd Llygaid Cymru (EHEW) yn rhoi cymorth i gleifion drwy ddarparu'r tri math canlynol o wasanaeth: 
· Archwiliadau gofal llygaid acíwt neu archwiliadau blynyddol i gleifion sydd mewn perygl o ddatblygu clefyd y llygaid 
· Darparu gwybodaeth bellach ar gyfer atgyfeiriadau i wasanaeth llygaid yr ysbyty 
· Adolygu cleifion ar ôl iddynt gael eu monitro yn dilyn triniaeth cataract a thriniaethau eraill. 

Uned Acíwt Meddygon Teulu yn Ysbyty Singleton 

Y gaeaf diwethaf, bu gwasanaeth meddygon teulu unigryw’n helpu i leddfu'r pwysau ar barafeddygon ac ar Adran Achosion Brys Ysbyty Treforys. Drwy weithio gyda Gwasanaethau Ambiwlans Cymru, mae’r Uned Meddygon Teulu Acíwt yn Ysbyty Singleton yn helpu cannoedd o bobl bob mis, sef pobl y mae angen gofal brys a heb ei gynllunio arnynt, er nad oes ganddynt afiechydon sy’n bygwth eu bywydau.  O'r galwadau a drosglwyddwyd i'r uned yn ystod cyfnod o bythefnos, mewn 71.4% o achosion canslwyd yr ambiwlans oedd wedi’i drefnu a rhoddwyd opsiwn arall ar gyfer triniaeth. Mewn 32.7% o'r achosion hyn, nid oedd angen i’r claf ymweld â’r ysbyty o gwbl. Cawson nhw naill ai eu cyfeirio at eu meddyg teulu eu hunain neu eu rhyddhau'n gyfan gwbl. 

5. Staffio

Mae'r Bwrdd Iechyd yn penodi meddygon ymgynghorol ychwanegol ar gyfer Damweiniau ac Achosion Brys, meddygon gofal acíwt ychwanegol, aelodau ychwanegol ar gyfer y tîm amlddisgyblaethol, ynghyd â therapyddion, staff theatr, gweithwyr cymorth gofal iechyd a radiograffwyr ychwanegol.

Gan weithio gyda Gwasanaethau Ambiwlans Cymru, mae nifer yr Uwch Ymarferwyr Parafeddygol yn cael ei gynyddu ym Mae Abertawe.

Mae'r Bwrdd Iechyd yn parhau i recriwtio nyrsys i sicrhau lefelau staffio diogel a chydymffurfio â’r Ddeddf Staff Nyrsio.  Mae gweithredu'r Ddeddf Staff Nyrsio wedi lleihau nifer y cwympiadau, y cwynion, y briwiau pwyso a'r gwallau o ran meddyginiaethau.

Rydym yn gwrando ar staff ac yn eu cefnogi i godi pryderon.  Mae hyn yn cynnwys cynnal gweithdai i reolwyr, staff adnoddau dynol ac Undebau Llafur i fynd i'r afael ag ymddygiad annerbyniol yn y gwaith, gan gynnwys bwlio.

Mae gwasanaeth 24 awr y dydd, 365 diwrnod y flwyddyn yn darparu cymorth annibynnol, cyfrinachol ac anfeirniadol i staff sy'n mynegi pryderon.  Mae'r gwasanaeth hwn yn canolbwyntio ar weithio gydag unigolion a'r sefydliad i ddatrys problemau.  Gall hyn fod mewn perthynas ag unrhyw bryder neu risg yn y gweithle a / neu ddiogelwch cleifion.
Mae datblygu sgiliau craidd ar gyfer rheoli pobl yn parhau i sicrhau bod gan bob rheolwr newydd a rheolwyr presennol y sgiliau i reoli unigolion, timau a gwasanaethau yn effeithiol, yn unol â'n gwerthoedd sefydliadol.

Mae ein gwobrau Dewis y Cleifion yn parhau i roi cyfle i gleifion, gofalwyr, perthnasau ac ymwelwyr enwebu aelod o staff neu dîm sydd wedi mynd yr ail filltir.  Cafodd 194 o aelodau staff, timau a wardiau eu cydnabod eleni. 

6. Mynediad amserol at wasanaethau Meddygon Teulu

Derbyniodd y Bwrdd Iechyd gyllid gan Lywodraeth Cymru i weithredu Model Gofal Sylfaenol ar gyfer Cymru drwy ein Clystyrau Gofal Sylfaenol.  Ni yw’r unig Fwrdd Iechyd yng Nghymru sy'n gwneud hynny ar gyfer ein poblogaeth gyfan.

Mae deintyddion, fferyllwyr cymunedol (fferyllfeydd) a meddygon teulu yn fusnesau ynddynt eu hunain.  Mae gan y Bwrdd Iechyd gontractau gyda nhw i ddarparu gwasanaethau gofal iechyd ar gyfer ein hardal.  Mae'r contractau hyn yn cael eu newid ledled Cymru.  Maen nhw’n symud o "dalu am driniaeth" i fodel "talu am atal".


My Home First
Mae My Home First yn cynnwys llwybrau newydd ym maes gofal sylfaenol i wella'r gofal sy’n cael ei ddarparu yng nghartref claf neu'n agos at ei gartref pan fo hynny'n ddiogel a phriodol yn glinigol.  Mae hyn yn lleihau presenoldebau a derbyniadau diangen i'r ysbyty.  Mae ein cynlluniau'n seiliedig ar fynd i'r afael â'r 4 blaenoriaeth genedlaethol, o:
· Gwympiadau
· Anawsterau anadlu
· Poen yn y frest
· Iechyd meddwl
Mae derbyniadau am anawsterau anadlu’n broblem fawr ym Mae Abertawe.  Rydym yn rhoi llwybrau gwell ar waith ar gyfer anawsterau anadlu, methiant y galon a gofal diabetig.

Keep Me At Home
Nod Keep Me At Home yw safoni ein gwasanaethau a chynyddu ein gallu i ymateb yn gyflym i anghenion pobl, yn eu cartrefi eu hunain.  Rydym yn gweithio gyda Gwasanaethau Ambiwlans Cymru i wella ansawdd y gofal, gwella cyflymder yr ymatebion i alwadau 999 a gwella wrth drosglwyddo cleifion yn ein Hadran Damweiniau ac Achosion Brys.  Byddwn yn dyblu nifer yr Ymarferwyr Parafeddygol Uwch yn ein hardal ac yn cefnogi'r gwasanaeth Ymateb i Gwympiadau ar y Cyd.  Byddwn hefyd yn parhau i gefnogi’r gwaith o gyflwyno'r asesiadau "I Stumble" ac "I Fell Down" ar gyfer cwympiadau ym mhob cartref gofal yn 2020-21.


Gofal Deintyddol
Mae'r Bwrdd Iechyd yn gweithio gyda deintyddion i ddarparu amrywiaeth o ddulliau newydd sydd wedi'u cynnwys yn ein Cynllun Cyflawni ar gyfer Iechyd y Geg.  Rydym yn trosglwyddo gwasanaethau o’r ysbytai i leoliadau gofal sylfaenol er mwyn gwella mynediad i'r cleifion sydd fwyaf agored i niwed yn ein poblogaeth.

Roedd y rhan fwyaf o’r adroddiadau gan Arolygiaeth Gofal Iechyd Cymru a gyhoeddwyd yn ystod 2019-20 yn adroddiadau ar gyfer meddygfeydd a deintyddfeydd.  Barnwyd bod y meddygfeydd i gyd yn darparu gofal diogel ac effeithiol i'w cleifion.  Fe wnaeth AGIC ganfod hefyd fod deintyddfeydd yn darparu gofal diogel ac effeithiol, heb unrhyw bryderon na gwelliannau uniongyrchol i fynd i'r afael â nhw.  Roedd angen gwelliannau cyffredinol; er enghraifft, rhoi gwybod i gleifion sut mae eu hadborth wedi gwella’r gwasanaethau.

7. Oedi wrth ryddhau cleifion o’r ysbyty
Nod y Bwrdd Iechyd yw darparu'r gofal gorau yn yr ysbyty drwy roi mynediad amserol at ofal brys neu at ofal mewn argyfwng a thrwy ryddhau cleifion yn gynt. Drwy ein rhaglen ar gyfer Pobl Hŷn rydym yn gwella ansawdd y gofal ac yn lleihau’r cyfnod mae pobl yn ei dreulio yn yr ysbyty er mwyn gwella’r canlyniadau i bobl hŷn.

Adre o’r Ysbyty
Cyflwynwyd cynllun newydd i leihau'r amser y mae pobl hŷn yn ei dreulio yn yr ysbyty.  Ers mis Tachwedd 2019, mae’r gwasanaeth hwn wedi cynorthwyo pobl dros 65 oed i ddychwelyd adref cyn gynted ag y maen nhw’n ddigon da.  Mae hyn yn caniatáu iddynt wella mewn amgylchoedd mwy cyfarwydd.  Po hiraf y bydd person yn aros yn yr ysbyty, y mwyaf anodd yw hi i’r person hwnnw adennill annibyniaeth ar ôl cael ei ryddhau.  Nid yw'n anarferol i glaf aros yn yr ysbyty er ei fod yn "ffit yn feddygol" gan fod angen i wasanaethau ei asesu a rhoi gofal ar waith ar ei gyfer cyn gallu ei ryddhau.  

Mae Adre o’r Ysbyty yn golygu bod staff yn cysylltu ag arweinydd unigol sy'n gyfrifol am gefnogi’r claf i ddychwelyd adref cyn gynted â phosibl.  Mae’r asesiad o anghenion cymorth tymor hir unigolyn yn cael ei gynnal yn ei gartref ei hun yn hytrach nag yn yr ysbyty, a hynny o fewn 24 awr i'w ryddhau.

8. Canfod a thrin canser yn gynt
Mae Bae Abertawe yn un o ddim ond dau Fwrdd Iechyd yng Nghymru sy'n darparu'r holl ofal canser.  Ein blaenoriaethau yw cyflawni'r Un Llwybr Canser a gwella ein perfformiad.  Yn benodol, rydym yn canolbwyntio ar wella’r gofal ar gyfer canser y fron a chanser yr ysgyfaint.  Ein nod yw darparu'r gofal canser gorau posibl i bobl De-orllewin Cymru.

Canolfan Diagnosis Cyflym
Mae Canolfan Diagnosis Cyflym yn Ysbyty Castell-nedd Port Talbot, sef canolfan ar gyfer ardal Bae Abertawe gyfan, wedi lleihau amseroedd aros o hyd at 92% i rai cleifion. Erbyn hyn, pan fo cleifion yn cyflwyno â symptomau sy’n amwys ond sydd o bosib yn symptomau o ganser, gall meddygon teulu eu cyfeirio i’r Ganolfan Diagnosis Cyflym.  Mae ganddynt fynediad cyflym at amrywiaeth o brofion arbenigol ac uwch glinigwyr.  Cyhoeddwyd gwerthusiad o'r gwasanaeth ac mae'n dangos bod y gwasanaeth newydd hwn, pan wneir diagnosis yn y clinig, wedi lleihau’r amser cymedrig ar gyfer cael diagnosis o 84.2 diwrnod i 5.9 diwrnod.  Pan fo angen archwiliadau pellach, mae'r amser cymedrig ar gyfer cael diagnosis wedi gostwng o 84.2 diwrnod i 40.8 diwrnod.

Buddsoddiad mewn Offer Newydd ar gyfer Cleifion Canser
Mae £12 miliwn yn cael ei gwario dros 3 blynedd ar offer newydd yng Nghanolfan Ganser De-orllewin Cymru yn Ysbyty Singleton.  Mae dau gyflymwr unionlin a sganiwr CT newydd eisoes wedi eu gosod. Disgwylir i drydydd cyflymwr newydd gael ei osod y flwyddyn nesaf.  Mae'r offer newydd hwn yn golygu canlyniad clinigol gwell i bobl ar ôl cael diagnosis o ganser.  Mae hefyd yn golygu y bydd cleifion yn gallu byw gweddill eu hoes heb datŵ radiotherapi i'n hatgoffa o'u salwch.  

Erbyn 2021, y gobaith yw y bydd gan yr adran bum peiriant trin.  Mae'r dechnoleg yn newid ac yn esblygu'n gyson – mae'r buddsoddiad hwn yn sicrhau ein bod yn rhoi'r gofal gorau i gleifion, mewn ffordd sydd mor ddiogel a chyflym â phosibl.

9. Trin strôc yn gynnar
Mae'r Bwrdd Iechyd yn gweithio i atal strôc drwy roi cymorth gyda rhoi'r gorau i ysmygu, gordewdra ac ymddygiad iach a thrwy ddatblygu cydnerthedd a lles cymunedol drwy ein clystyrau gofal sylfaenol a'n Canolfannau Lles.
Nod ein Cynllun Cyflawni lleol ar gyfer Strôc yw cyflawni’r blaenoriaethau newydd ar gyfer llwybr gofal strôc Cymru gyfan, ar y cyd â sefydliadau partner.  Ein nod cyffredinol yw gwella mynediad at ofal a chymorth i gleifion ar draws y llwybr strôc a sicrhau canlyniadau gwell i gleifion.  Elfen allweddol o hyn yw paratoi ar gyfer Uned Strôc Hyper-Acíwt yn Ysbyty Treforys ar gyfer De-orllewin Cymru, a datblygu’r Uned.  Mae hyn yn cynnwys datblygu model newydd ar gyfer adsefydlu a chefnogi pobl ar ôl strôc.  Lluniwyd y cynllun ar sail yr elfennau canlynol:
· Atal strôc
· Cyn mynd i’r ysbyty
· Y 72 awr cyntaf
· Pwl Ischaemig Byrhoedlog (strôc fach)
· Adsefydlu a bywyd ar ôl strôc

Gwneud i Bob Cyswllt Gyfrif
Mae Gwneud i Bob Cyswllt Gyfrif yn rhoi cymorth i newid ymddygiad ar gyfer rhoi'r gorau i ysmygu, gwella deiet, cynyddu gweithgarwch corfforol, colli pwysau a lleihau'r defnydd o alcohol.  Mae'n helpu ein staff i gael yr hyder, yr wybodaeth, y sgiliau a'r adnoddau i siarad â chleifion a chydweithwyr am eu lles.

Helpa Fi i Stopio
Yn ystod 2019-20, fe wnaeth y gwasanaeth Helpa Fi i Stopio - sef gwasanaeth rhoi'r gorau i ysmygu mewn ysbytai a lleoliadau cymunedol, yn cynnwys fferyllfeydd cymunedol – helpu bron 2000 o ysmygwyr i roi'r gorau i ysmygu.  Mae'r gwasanaeth yn gweithio gyda gweithwyr iechyd proffesiynol i ddefnyddio cyngor a dulliau newid ymddygiad byr iawn er mwyn siarad ag ysmygwyr.  Mae hyn hefyd wedi cynyddu atgyfeiriadau i’r gwasanaeth Helpa Fi i Stopio.  Yn 2019-20, lansiodd Llywodraeth Cymru ei strategaeth Pwysau Iach: Cymru Iach gyntaf.  Sefydlodd y Bwrdd Iechyd lwybr ar gyfer gordewdra ac mae’r llwybr hwnnw wedi'i adolygu.  Dangosodd hyn lle mae angen i ni wneud gwelliannau, sy’n amrywio o atal ac ymyrryd yn gynnar i ddarparu gwasanaethau arbenigol ar gyfer rheoli pwysau.

10. Mynediad haws a chynharach ar gyfer materion iechyd meddwl
Sefydlwyd gwasanaeth Noddfa newydd yn 2020.  Mae’n darparu cymorth y tu allan i oriau a chymorth ar benwythnosau i bobl mewn argyfwng iechyd meddwl.  Gall pobl gael eu dargyfeirio o'r Adran Damweiniau ac Achosion Brys yn Ysbyty Treforys neu oddi wrth yr Heddlu er mwyn darparu cymorth gwell.

Sefydlwyd un pwynt mynediad i blant a phobl ifanc, eu teuluoedd a'u gweithwyr proffesiynol.  Mae hyn yn rhoi cymorth a chyngor am y gofal gorau sydd ar gael i'r plentyn neu'r person ifanc â phroblemau iechyd meddwl.

Sefydlwyd trefniadau ar y cyd rhwng y Bwrdd Iechyd a sefydliadau partner eraill i ailgynllunio Gwasanaethau Iechyd Meddwl Pobl Hŷn.

Mae'r Bwrdd Iechyd yn bodloni neu'n rhagori’n gyson ar holl fesurau’r Ddeddf Iechyd Meddwl.

Rydym yn bwriadu sefydlu gwasanaeth lles meddwl integredig drwy ein clystyrau meddygon teulu.  Bydd hyn yn darparu amrywiaeth o gyfleoedd mewn cymunedau, gan ganolbwyntio ar gynyddu cydnerthedd a lleihau unigedd.

Mae'r Bwrdd Iechyd yn gweithio gyda phartneriaid i weithredu Strategaeth ‘Siarad â Fi 2’ ar gyfer Atal Hunanladdiad a Hunan-niwed.

Tîm arbenigol yn Ysbyty Treforys yw'r unig un yng Nghymru i gael ei achredu gan Goleg Brenhinol y Seiciatryddion. Mae'r Adran Seiciatreg Cyswllt yn helpu cleifion ag ystod eang o broblemau iechyd meddwl, gan gynnwys dementia.  Mae'n gweithio gyda phobl sydd wedi'u hatgyfeirio o'r Adran Damweiniau ac Achosion Brys neu o’r wardiau yn unrhyw un o'n hysbytai.


11. Gweithio gydag asiantaethau eraill
Mae'r Bwrdd Iechyd yn gweithio gyda'i Awdurdodau Lleol i ddarparu gwasanaethau integredig drwy ein trefniadau partneriaeth yng Ngorllewin Morgannwg.

Rydym hefyd yn gweithio gydag amrywiaeth eang o sefydliadau eraill, megis Gwasanaethau Ambiwlans Cymru, yr Heddlu, y Gwasanaethau Tân ac Achub, y sector gwirfoddol, a chleifion a'u teuluoedd i wella iechyd a lles.

12. Edrych ymlaen - 2010-21

Mae llawer iawn o waith wedi'i wneud i helpu'r Bwrdd Iechyd wynebu'r heriau digynsail a achosir gan bandemig y Coronafeirws.  Cafwyd newidiadau ysgubol ar draws yr ysbytai, ac mae staff wedi ymgymryd â dyletswyddau ychwanegol, hyfforddiant ychwanegol a hyd yn oed rolau gwahanol i sicrhau ein bod yn darparu’r gofal gorau posibl i gleifion.

Dyma rai o’r blaenoriaethau ansawdd ar gyfer 2020-21:

· Meysydd sydd wedi’u targedu i’w gwella:
· Rheoli heintiau
· Canser
· Gofal brys
· Cwympiadau
· Atal hunanladdiad
· Amseroedd aros

· Gwasanaethau hanfodol – pandemig Covid-19 
· Clinigau rhithwir
· Profi, Olrhain a Diogelu
· Cynllunio brys
· Ysbyty maes

· Trawsnewid gofal
· Digidoleiddio
· Datblygu modelau gofalu newydd
· Cydgynhyrchu
· Gweithio mewn partneriaeth
· Ein staff

13. Casgliad
Lluniwyd y crynodeb hwn o'n Datganiad Ansawdd Blynyddol er mwyn rhoi trosolwg i'r cyhoedd o waith Bwrdd Iechyd Prifysgol Bae Abertawe yn ystod 2019-20.  Mae hefyd yn tynnu sylw at y meysydd blaenoriaeth ar gyfer 2020-21.  Gellir cael y ddogfen lawn drwy glicio'r ddolen hon XXXXX.  Mae copïau caled ar gael drwy ffonio XXXX neu e-bostio XXX.  Mae fersiwn Hawdd ei Deall ar gael hefyd, drwy ddefnyddio’r manylion cyswllt a nodir uchod.

